
ABSTRAKT
Motivimi dhe vetë-efikasiteti janë dy koncepte kyҫe në fushën e psikologjisë dhe të edukimit. Së pari, motivimi është forca që nxit një person të veprojë, të angazhohet dhe të përkushtohet ndaj një detyre apo qëllimi. Në anën tjetër, vetë-efikasiteti është koncept i ndërthurur në besimin e një personi në aftësitë e tij për të kryer me sukses një detyrë ose për të arritur një qëllim të caktuar. Këto dy koncepte, kanë qenë dhe vazhdojnë të jenë ndër elementet kryesore në procesin edukativo- arsimor. Autorë të shumtë kanë studiuar motivimin, mirëpo pak studime janë thelluar në idenë e ndërlidhjes mes motivimit, vetë- efikasitetit dhe performancës akademike të nxënësve. Rrjedhimisht, ndërlidhja ndërmjet këtyre variablave, kërkon studim më të thelluar. Prandaj, është e rëndësishme të zbulohet se ҫfarë ndërlidhje ekziston mes tyre.
Qëllimi i këtij studimi është të kuptohet ndërlidhja ndërmjet motivimit, vetë-efikasitetit dhe performancës akademike të nxënësve. Ky studim synon të hulumtohet përmes metodologjisë mikse (kuantitative dhe kualitative), ndërsa modeli i hulumtimit është korrelativ. Pyetja kryesore e hulumtimit është: “Ҫfarë ndërlidhje ekziston ndërmjet motivimit, vetë-efikasitetit dhe performancës akademike të nxënësve të klasës së pestë?”. Për mbledhjen e të dhënave është përdorur intervista gjysmë e strukturar me mësimdhënës dhe pytësori me nxënës. Sipas mostrës së rastësishme është përzgjedhen mësimdhënësit (gjithsej 10), ndërsa sipas mostrës së shtresëzuar është përzgjedhen nxënësit e klasës së pestë (gjithsej 300) të komunës së Ferizajt. Analiza e të dhënave është bërë përmes analizës statistikore dhe analizës tematike.
Gjetjet e hulumtimit zbulojnë se ekziston një ndërlidhje e fortë dhe pozitive ndërmjet motivimit, vetë-efikasitetit dhe performancës akademike të nxënësve të klasës së pestë, duke treguar se nxënësit që janë më të motivuar dhe besojnë në aftësitë e tyre kanë tendencë të arrijnë rezultate më të larta akademike. Hulumtimi nxjerr një numër rekomandimesh për të zhvilluar më tej motivimin dhe vetë-efikasitetin e nxënësve.

ABSTRAKTI
Mësimdhënia e bazuar në projekte është një qasje arsimore e fundit që i kushton rëndësipërdorimit të projekteve praktike për të lehtësuar të nxënit dhe përvetësimin e aftësive të ndryshme. Kjo metodë i motivon studentët të përdorin njohuritë e tyre në projekte të botës reale, duke nxitur një kuptim të thellë dhe të ndërlidhur të teorisë dhe aplikimit. Përveç rritjes së suksesit akademik, mësimdhënia e bazuar në projekt ndikon në gatishmërinë e studentëve për pengesat e jetës reale dhe në kultivimin e kritikës bashkëpunuese, konstruktive dhe aftësive të menaxhimit të projektit. Andaj, ky studim ka për qëllim të vlerësojë nëse mësimdhënia e bazuar në projekte ka një impakt pozitiv në arritjet akademike të nxënësve në krahasim me metodat tradicionale të mësimdhënies. Me këtë hulumtim, synohet të kontribuohet në debatin për metodat më efektive të mësimdhënies dhe të ndihmohet në përmirësimin e procesit mësimor dhe rezultateve akademike të nxënësve.
Metodologjia e përdorur në këtë punim është deskriptive. Në këtë punim janë shfrytëzuar metodat e përziera, qasja sasiore dhe cilësore e hulumtimit. Pjesëmarrës të këtij hulumtimi janë 5 mësimdhënës të shkollave fillore të Kosovës (mostër e qëllimshme) dhe 100 mësimdhënës të arsimit fillor (mostër e rastësishme). Si instrumente për mbledhjen e të dhënave janë shfrytëzuar pyetësorët të përpiluar në bazë të shkallës së Likertit dhe intervista gjysmë të strukturuara. Intervistat janë realizuar me mësimdhënësit e përzgjedhur me mostër të qëllimshme, ndërsa pyetësorët janë realizuar me mësimdhënës të arsimit fillor të përzgjedhur në mënyrë rastësore. Të dhënat sasiore janë analizuar me programin SPSS, ndërsa të dhënat cilësore me analizë tematike.
Duke u bazuar në rezultatet e nxjerra nga të dhënat sasiore dhe cilësore mund të shohim se mësimdhënësit në përgjithësi kanë një mendim pozitiv në lidhje me mësimdhënien e bazuar në projekte. Po ashtu, mendojnë që mësimdhënia e bazuar në projekte mund të ndikojë pozitivisht në përmirësimin e arritjeve akademike të nxënësve.

